
Seb-paasdse (annexes) 

No-tũuds sẽn kogend lekollsã la inivɛrsite rãmbã ne sodaas 
rɩk-b n maan b zabr keoog zũnglg wakate. 

Zabr wakate, zab-zabdbã pa segd n dɩk  lekollsã ne inivɛrsite rãmbã n maan b 
zabr keoog ye, ba b sẽn tik  bũmb  nins fãa. Ba tɩ  wakat kẽere zabrã laloa pa 
gɩdgd  lekollsã ne inivɛrsite rãmbã yãmbgo, sull fãa segd n mogdgame n da tiis  
karen-biisã kaoreng la b koglg ye. Rẽ yĩnga, sull fãa segd n tũu so-tũuds kãensã 
sẽn na yɩl n pa nao-kẽnd-sõng pʋgẽ.  

Pipi no-tũudri: lekollsã la inivɛrsite rãmbã sẽn ket n karemd zĩis ninsã,  pa segd  
tɩ zab-zabdb wa yãmb-b  n dɩk-b n maan b zabr keoog  ye.  

(a) No-tũud-kãngã tikda  lekollsã ne inevɛrsite rãmb  nins kaoreng sẽn ket n 
kẽnde, la pa segd tɩ b tũnug  daar pʋgẽ vʋʋsg wakat ne wɩkɛn dãmb vʋʋsgo,  la 
ray nins sẽn pa karemde, ne vakãas rãmb wakat n yãmb-b ye. 

(b) Zab-zabdbã pa segd n  maan pãng wall b tũnug  nao-kẽndr a to sẽn na tõog 
tɩ kaorengã taoor dãmb yiis karen-biisã  la b kõ-b  karen-dotã tɩ b rɩk n maan 
zabrã tʋʋmd teoog ye. 

No-tũudr a 2 soaba: Lekollsã la ineversite rãmbã b sẽn zoe n bas vɩɩd ,  bɩ b sẽn 
dɩk noor n yiis karen-biisã yõ-koglg kaalem yĩnga, pa segd  n dɩk n maan zab-
zabd tʋʋm zĩis ye, tɩ sã n pa wa n mikame tɩ kengame hal tɩ kaoos tɩ sẽn maand 
kaẽ, tɩ nao-kẽndr a to me kae, tɩ lebg tɩlae tɩ b yãmb karen-dotã ne  inivɛrsite 
rãmbã. Nao-kẽng-sõng yaẽ-la b baoẽ zĩ-zẽms sẽn pa lekollsã la inivɛrsite rãmbã, 
sã n pa wa n mikame tɩ zĩ-kãens me, ninsaal yalẽ waoogrã sul-kasengã  kogend-
b lame ( makr wa logtor-yiya).  La b bãng b yamẽ me,  tɩ zab-zabdb  sull  fãa 
segd n koglga nin-buiidã teed zabrã wakate. 

(a) Ba tɩ karen-biisã sã n zoeeme, wall b rɩka noor n yiis-b zabrã yĩnga,  Lekollsã 
la inivɛrsite rãmbã yãmbg wakat  pa segd n kaoos wʋsg ye. 



(b) Lekollsã la inivɛrsite rãmbã karen-biisã sẽn zoe n basã, bɩ b sẽn dɩk noor n 
yiis-bã, tɩ zab-zabdbã yãmbã, segd n sakame tɩ kaorengã taoor dãmb sã n wa 
rat b karen-dotã bɩ b paam  sã n pa wa n mikame tɩ yõ-koglg kaalmã ket n 
beeme n tõe n nams karen-biisã ne karen-saam-dãmbã. 

(c) Sodaasã sẽn bas zĩigã loogr poore, bũmb nins fãa sẽn da wilgd tɩ zĩigã lebga 
zabr keoogã segd n yãgsame, la b manes sãang buud fãa sẽn maan zĩigã pʋgẽ 
tʋʋlle. Sẽn tɩ yɩɩd fãa, bug-raadã, vẽenã, zab-teed a taabã la bõn-pusdɩ segd n 
yiisa zĩigã pʋgẽ. 

No-tũudr a 3 soaba: B pa segd n sãam lekollsã la inivɛrsite rãmbã, sẽn na  yɩl n 
gɩdg tɩ zabr sull ba a ye da paam-b n yãmb yĩng ye. Lekollsã la inivɛrsite rãmbã, 
sã n karemdame wall b pagame,  daar tõre,  vakãas vʋʋsg wakate, bɩ b rɩka 
noor n yiis karen-biisã wall b zoeyame  n bas karen-doodã vɩɩdo, b  ket n yaa 
nin-buiidã soolem. 

No-tũudr a 4 soaba :  Zab-zabdb sull  sã n yãmb lekoll bɩ inivɛrsite n maan a 
zabr keoogo, zab-zabdbã sull  pa segd n wẽ rotã, sã n pa wa mikame tɩ zabrã 
keelmã n kɩt tɩ lebg tɩlae tɩ b wẽ-ba, la rẽ ya b sẽn na n wa mak nao-kẽnda a 
taab n konge. La b rengd n togsa b zabd-n-taasã  tɩ b sã n ket n soond be n 
wẽedẽ, bãmb me pa na n ye bʋ roodã sãang la a wẽ-b ye. 

(a) Nand tɩ sodaas wẽ lekoll sẽn lebg zab-zabdb keoogo, sull fãa segd n tẽega n 
bãngame tɩ koambã segda ne waoogr la  kogl-sõngo. B segd n bãngame n paas  
tɩ karen-dotã sãangã tõe n wa yɩɩ zu-loɛɛg sẽn na n tiis nin-buiidã kaorengã 
wɛɛngẽ.  

(b)  Sã n wa mik tɩ zab sull zab n deega lekoll bɩ inivɛrsite sẽn da lebg zabr 
keoogo, bãmb me pa sõmb n dɩk-a n ye maan zabr keoog ye. Sã n mik tɩ 
tõeyame,  b yãgsda  bũmb nins fãa sẽn da wilgd tɩ zĩigã lebga zabr keoogã,  la b 
lebs zĩigã nin-buiidã kaorengã yĩnga. 

No-tũudr a 5 soaba: Zabr sull sodaas pa sõmb n yɩ lekolls ne inivɛrsite rãmb 
karen-biis yõ-kogendb ye, sã n pa wa n mikame tɩ sẽn maand kae ye. Sã n 
tõeyame, yaa nin-zaals sẽn paam zãms-sõng n segd n koglg lekollsã la inivɛrsite 
rãmbã. Sã n mik tɩ segdame, sẽn yaa sõmb n yɩɩd ya b mak b na yiis koambã, 
karen-biisã, ne tʋʋm-tʋmdbã n toeem zĩig sẽn tar bas-m-yam yõ-koglg wɛɛngẽ. 



(a) Sã n wa mik tɩ yaa  zab-zabdb  sull n na n ges  yõ-koglgã yell lekollsẽ wã la 
inivɛrsite rãmbẽ wã, b pa segd n zĩnd kaorengã zak pʋga, wall rotã pʋsẽ, sẽn na  
yɩl n da toeem lekollsã yalẽ , sẽn pa sodaar tʋʋm zĩisi, la a ra yɩ bũmb sẽn tõe n  
tiis kaorengã  kẽnd neer me ye. 

No-tũudr a 6 soaba:  Zab-zabdbã sulã fãa segdame,  tɩ sã n tõe,  tɩ tiisg ka be , 
bɩ  b tũ no-tũuds nins sẽn sõdg tɩ loogã  fãa, n dɩk-b n kẽes b tʋʋmdã  tẽn-kugr 
pʋgẽ, b sodaarã sɛbẽ, b sard rɩkr pʋgẽ, b tʋʋm gãnegr wakate, bɩ  nao-kẽnda a 
taab sẽn tõe n dɩk n sãeeg koe-moondg kãngã  , sẽn na sõng tɩ sodaarã tõod 
pʋgẽ bɩ a tũubã yɩ sõama. Zab-zabdb  sull fãa segd n gesa a sẽn tõe n maanega, 
tɩ no-tũudrã  tũub yɩ sõama. 

 

 

 

 


